
1. UVOD 

 Dijagnoza: Rak dojke. Teško je nakon ovako šokantnog saznanja, ponovo pokušati 
napraviti red u svojim mislima i postaviti sebi najteži zadatak u životu: mobilizirati sopstvene 
snage da se uzme život u svoje ruke i da se suoči sa svim terapijskim procedurama koje je 
čekaju. Budućnost? Kasnije, jer problem je najprije sad i ovdje.  

 Nažalost, sa ovim pitanjima i problemima susreće se sve više žena u svijetu. 

 Cilj:  Otkriti rak dojke što ranije, time dobiti na dragocjenom vremenu i suočiti se sa 
bolešću u cilju postizanja što boljih rezultata na polju izlječenja, koje je danas obično nakon 
dugotrajnog liječenja realističan i moguć. Sa svim opterećenjima koje terapijski postupci sa 
sobom nose, mnoge pogođene žene su izašle kao pobjednice.  

 A rak? Pobijediti ga i zaboraviti. Jer što se ranije rak dojke otkrije i pravovremeno 
liječi, to su šanse za potpuno izlječenje sve bolje. 

 Ovaj diplomski rad trebao bi da probudi zanimanje za ovaj problem koji je u zadnjim 
decenijama dostigao epidemijske razmjere. On treba da ukratko informiše o anatomiji i 
fiziologiji dojke, nastanku raka dojke (etiologiji), epidemiologiji, rizikofaktorima za nastanak 
ove bolesti, ranom otkrivanju (skriningu), dijagnozi, prognozi i savremenom načinu liječenja.  

 
 Cilj izrade ovog diplomskog rada je, nakon što se rak dojke definiše i obradi u opštem 
dijelu, pokazati kolika je učestalost karcinoma dojke u periodu od 1.1. 2014. do 31.6. 2014. 
godine, kod žena koje su se javile na odjeljenje plastične i maksilofacijalne hirurgije UKC-a u 
Tuzli. Takođe će biti prikazano koje starosne grupe su najčešće pogođene, koje 
vrstekarcinoma i koji stadijumi bolesti su bili zastupljeni, koje terapijske mjere su urađene itd. 

 

 

  

 

 

 

 

 

 

 


